
Keywords: ABSTRACT

External Factors, This study was conducted to examine the relationship between
Assessment Tests, Gender, external factors on the achievement of assessment tests and gender
Arabic, Writing Skills of students in Arabic writing skills in Malaysian Institutions of

Higher Learning. A total of 140 respondents from four Malaysian
higher learning institutions (MHLI) were selected, namely Sultan
Zainal Abidin University (90 respondents), International Islamic
University College of Selangor (25 respondents), Sultan Ahmad
Shah Islamic University College, Pahang (9 respondents), and
Sultan Ismail Petra International Islamic College (16 respondents)
as the study sample. The data obtained were analysed using
Statistical Product and Service Solutions (SPSS) version 22.0
software. Inferential analysis method, namely Pearson correlation
was used to find the relationship between two different study
variables, namely dependent variables and independent variables.
The findings showed that there was no significant relationship
between external factors on Arabic writing skills based on
assessment tests. However, this relationship was found to be
significant based on gender of students. This was because the
correlation between external factors with student achievement test
scores was (r = - 0.062, n = 140, p = 0.463), while the correlation
between external factors on gender of students was (r = 0.181, n =
140, p = 0.032). This finding indicates that the relationship
between external factors with the assessment test was irrelevant in
affecting Arabic writing skills, and was not significant. However,
the researchers found that external factors can significantly affect
the Arabic writing skills among MHLI students based on gender
through the analysis of the study obtained.

Kata Kunci: ABSTRAK

Faktor Luaran, Ujian Kajian ini dijalankan bertujuan untuk mengkaji hubungan antara
Pengesanan, Jantina, Bahasa faktor luaran terhadap pencapaian ujian pengesanan dan jantina
Arab, Kemahiran Menulis pelajar dalam kemahiran menulis bahasa Arab di Institusi Pengajian

Tinggi Malaysia. Sebanyak 140 orang responden daripada empat
buah institusi pengajian tinggi Malaysia (IPTM) dipilih iaitu
Universiti Sultan Zainal Abidin (90 orang), Kolej Universiti Islam
Antarabangsa Selangor (25 orang), Kolej Universiti Islam Pahang
Sultan Ahmad Shah (9 orang), dan Kolej Islam Antarabangsa
Sultan Ismail Petra (16 orang) sebagai sampel kajian. Data yang
diperolehi dianalisis menggunakan perisian Statistical Product and
Service Solutions (SPSS) versi 22.0. Kaedah analisis inferensi iaitu
korelasi Pearson digunakan untuk mencari hubungan antara dua
pemboleh ubah kajian yang berbeza iaitu pemboleh ubah bersandar
dan pemboleh ubah tidak bersandar. Dapatan kajian menunjukkan
tidak terdapat hubungan yang signifikan antara faktor Iuaran
terhadap kemahiran menulis bahasa Arab berdasarkan ujian
pengesanan namun hubungan ini didapati signifikan berdasarkan
jantina pelajar. Hal ini kerana didapati korelasi antara faktor luaran
terhadap pencapaian ujian pengesanan pelajar ialah (r = - 0.062, n =
140, p= 0.463), manakala korelasi antara faktor luaran terhadap
jantina pelajar ialah (r =0.181, n = 140, p = 0.032). Dapatan ini
menunjukkan hubungan antara faktor luaran terhadap ujian
pengesanan adalah tiada kaitan dalam mempengaruhi kemahiran
menulis bahasa Arab dan tidak mempunyai signifikan. Namun
begitu, pengkaji mendapati faktor luaran boleh mempengaruhi
kemahiran menulis bahasa Arab dalam kalangan pelajar IPTM
secara signifikan berdasarkan jantina berdasarkan analisis kajian
yang diperoleh.

1. Pengenalan

Pelajar di institusi pengajian tinggi Malaysia (IPTM) samada lelaki mahupun perempuan merupakan pelajar
dewasa yang didedahkan dengan pendekatan pembelajaran andragogi di peringkat pengajian tinggi. Dalam
masa yang sama, mereka juga mengambil kelayakan dalam pelbagai disiplin ilmu bagi mengisi pelbagai
aspirasi negara termasuklah bidang bahasa Arab. Penguasaan bahasa Arab adalah penting kerana bahasa Arab
merupakan bahasa al-Quran dan juga sebagai bahasa sejagat (Sikor et al., 2011).

Persoalan yang ingin dibincangkan di sini ialah apakah punca atau faktor yang menyebabkan
kelemahan pencapaian pelajar di peringkat universiti dalam kemahiran menulis bahasa Arab? Adakah faktor
luaran merupakan salah satu faktor tersebut? Berdasarkan kajian-kajian lampau, terdapat banyak faktor yang
mempengaruhi pembelajaran dan pencapaian pelajar samada di peringkat sekolah menengah mahupun di
peringkat IPTM. Faktor-faktor tersebut diklasifikasikan kepada dua kategori iaitu faktor dalaman dan faktor
luaran. Kajian berkaitan faktor dalaman adalah yang paling banyak dibincangkan dalam mempengaruhi
pencapaian akademik pelajar di peringkat universiti. Antaranya ialah kajian tentang latar belakang seseorang
pelajar (Lee & Nordin, 2006), tahap potensi dan intelek individu (Daud, 2007). Selain itu, faktor konsep
kendiri dan motivasi pencapaian (Talib et al., 2014) juga merupakan faktor yang penting mempengaruhi
pencapaian akademik pelajar. Menurut Crow dan Crow (1983) tahap pencapaian ujian pengesanan pelajar
dalam proses pembelajaran banyak bergantung kepada sikap, minat dan motivasi yang berterusan. Namun
begitu, kajian berkaitan faktor luaran dalam mempengaruhi pencapaian akademik pelajar di peringkat [IPTM
tidak begitu banyak dan menyerlah. Kajian yang sedia ada lebih merujuk kepada pengaruh faktor luaran
dalam pencapaian bahasa-bahasa lain terutama bahasa Inggeris, seperti kajian Salleh et al. (2007), Mustaffa
et al. (2014) dan Mohd Nor (2015).

Justeru, kurangnya kajian tentang faktor luaran dalam mempengaruhi pencapaian akademik pelajar
peringkat universiti di Malaysia khususnya dalam bidang bahasa Arab telah mendorong pengkaji untuk
melihat sejauhmana hubungan antara faktor ini terhadap dua pembolehubah yang dikaji iaitu ujian
pengesanan kemahiran menulis bahasa Arab dan juga jantina pelajar.

2. Pengaruh Faktor Luaran dalam Pencapaian Kemahiran Menulis Bahasa Arab Pelajar

Faktor luaran ialah faktor yang berasal daripada luar diri pelajar yang memberikan rangsangan kepada pelajar
untuk menguasai kemahiran menulis bahasa Arab. Faktor luaran dalam kajian ini merujuk kepada subjek bahasa
Arab atau buku diploma pusat pengajian tinggi (PPT) di Malaysia dari aspek matlamat, sukatan, kaedah,
penilaian dan faktor persekitaran pelajar (Ismail et al., 2020).

Terdapat beberapa faktor luaran yang mempengaruhi kelemahan pelajar dalam penulisan bahasa Arab
seperti pengaruh persekitaran bahasa Arab yang kurang menyokong. Pelajar kurang didedahkan dengan suasana
dan persekitaran bahasa Arab dalam aktiviti pembelajaran harian mereka. Dalam kajian Nik Mohd Rahimi
(1999), hanya 5% pelajar menggunakan bahasa Arab sebagai bahasa komunikasi dengan guru bahasa Arab
mereka dan hanya 1.7% sahaja pelajar bertutur menggunakan bahasa Arab sesama mereka. Kajian ini
menunjukkan persekitaran bahasa Arab dalam kalangan pelajar kurang memberangsangkan. Faktor persekitaran
mendatangkan kesan dalam penguasaan bahasa Arab dalam diri pelajar (Kouraogo, 2010).

Faktor lain yang mempengaruhi kelemahan pelajar dalam kemahiran menulis ialah penggunaan buku
teks atau modul untuk subjek kemahiran menulis yang mempunyai kesilapan bahasa khususnya kesilapan
berkaitan Nahu dan sorof samada disedari atau sebaliknya dalam kalangan guru. Buku teks merupakan bahan
pengajaran dan pembelajaran yang paling dominan dan sering digunakan sebagai sumber pemerolehan ilmu
sejak sistem pendidikan formal bahasa Arab dijalankan di sekolah (Ismail & Othman, 2012). Tenaga pengajar
menggunakan buku teks sebagai panduan dan sukatan tajuk yang perlu diajar kepada pelajar manakala pelajar
pula, buku teks dijadikan bahan bacaan bagi sesuatu pelajaran. Justeru, kesalahan dan kesilapan bahasa
khususnya yang berkaitan dengan ilmu Nahu dan Sorof di dalam buku teks sedikit sebanyak akan mengelirukan
pelajar dan memberi kesan yang negatif dalam kemahiran menulis. Buku teks sepatutnya menggunakan bahasa
yang betul lebih-lebih lagi buku teks bahasa Arab agar pengajaran kemahiran menulis yang disampaikan di
dalam kelas betul dan tepat (Ghani, 2011).

Faktor seterusnya adalah kaedah yang digunakan oleh pensyarah dalam proses pengajaran kemahiran
menulis. Pengajaran pensyarah kurang memberi pendedahan tentang kemahiran, teknik dan strategi menulis
dalam kelas menyebabkan pelajar kurang bersedia untuk menulis. Pernyataan kelemahan pengajaran guru
dinyatakan oleh Baki (2003) iaitu kebanyakan guru pada umumnya masih kurang jelas tentang kandungan ilmu
penulisan dan mereka menerapkan pengalaman yang dialami ketika mempelajari penulisan di sekolah dahulu
sebagai asas mengajar penulisan kepada pelajar. Kekurangan masa untuk pelaksanaan aktiviti dan pensyarah
tidak berkesempatan memberi bimbingan yang wajar juga antara faktor yang menyumbang kelemahan pelajar
dalam penulisan Arab. Dapatan ini lebih kurang sama dengan dapatan Noh et al. (2018) iaitu permasalahan yang
berlaku adalah disebabkan persekolahan yang mengamalkan kurikulum yang kompleks, tidak prihatin kepada
perbezaan keupayaan murid menyebabkan guru terikat dalam menghabiskan sukatan pelajaran.

Pengkaji juga mendapati bahawa punca sesuatu kesilapan yang berlaku tidak terhad kepada satu atau dua
faktor sahaja, tetapi boleh disebabkan oleh beberapa faktor lain. Antara lain ialah keberkesanan matlamat dan
sukatan atau modul pendidikan serta penilaian terhadap subjek.

2.1 Faktor Matlamat

Matlamat adalah menyampaikan sesuatu kepada pelajar yang bertujuan agar pelajar mencapai apa yang
dirancangkan selepas tamat pengajian dalam tempoh tertentu (Nawi et al., 2014). Manakala Tui’mah (1989)
sebelum itu menjelaskan bahawa tujuan atau matlamat pengajian adalah untuk memperbaiki peribadi (& s..1)
pelajar melalui pengalaman yang didapatinya sepanjang tempoh pengajian.

Menurut Ab Latif et al. (2015) bahawa matlamat reka bentuk kurikulum mesti menekankan dua aspek.
Aspek tersebut iaitu logik (logical methods) dan metodologi empirik (empirical methods). Metodologi logik
merangkumi tiga perkara iaitu kesesuaian, keberkesanan dan kesepakatan matlamat reka bentuk dengan aspek
kemasyarakatan dan undang-undang. Manakala metodologi empirik pula merangkumi empat perkara. Empat-
empat perkara tersebut iaitu matlamat reka bentuk mesti memenuhi matlamat kumpulan yang disasarkan,
diterima oleh pakar pendidik dan masyarakat, mesti diuji keberkesanannya pada khalayak ramai serta
mempunyai kesinambungan yang berterusan.

Ab Latif et al. (2015) dalam kajiannya menyatakan matlamat reka bentuk silibus bahasa Arab terbahagi
kepada dua bahagian iaitu matlamat umum dan matlamat khusus. Matlamat umum tidak dapat dicapai melalui
mata pelajaran tertentu sahaja. Matlamat tersebut dapat dicapai selepas selesai mempelajari kesemua atau
sebahagian besar dari kurikulum yang dirancang. Matlamat umum juga dikenali sebagai matlamat masa panjang.
Ia meliputi kebaikan yang didapati oleh individu dan masyarakat. Menurut Mat (2010) matlamat umum juga

meliputi matlamat umum pengajian yang digariskan oleh kerajaan. Hal ini dijalankan dalam usaha untuk
memajukan, memperbaiki kehidupan dan meningkatkan tahap intelektual masyarakat.

Matlamat khusus ditumpukan dalam merealisasikan matlamat yang ingin dicapai dalam subjek tertentu
dalam bahasa Arab. Matlamat ini biasanya dikenali sebagai matlamat peribadi (.41 —.4) yang diperoleh

pelajar selepas tamat tempoh pengajian (Nasohah et al., 2015). Hasil yang diperoleh dalam matlamat khusus
lebih tertumpu kepada perubahan pelajar dari segi keperibadian, tingkah laku, peningkatan kemahiran dan
kemampuan menguasai beberapa kemahiran berbahasa Arab dengan baik. Perbezaan ini dapat dilihat pada
pelajar sama ada semasa proses pembelajaran sesuatu mata pelajaran berlaku atau selepas proses pembelajaran
itu berakhir (Arbaa & Ahmad, 2017).

Dalam pengajaran kemahiran menulis, setiap guru perlu merancang dengan teliti matlamat pengajaran
yang ingin dicapai. Perancangan tersebut termasuklah dari sudut pemilihan kaedah pengajaran yang berkesan
dan serasi dengan ciri-ciri kemahiran menulis, aktiviti pengajaran yang sesuai dan penggunaan alat bantu
mengajar yang bertepatan dengan kaedah pengajaran yang digunapakai. Hal ini kerana menurut Othman et al.
(2011) keberkesanan kaedah pengajaran dapat merealisasikan matlamat yang dirancang sehingga menghasilkan
pelajar yang faham, mahir dan mampu menyerap ilmu pengetahuan dan kemahiran yang diajar oleh guru.
Sebelum itu Baba (2009) menyatakan keberkesanan kaedah pengajaran juga dikaitkan dengan pencapaian
matlamat yang dirancang melalui kaedah pengajaran yang dilaksanakan. Pencapaian matlamat pengajian melalui
sukatan yang dirancang adalah dua unsur penting dalam mengukur kefahaman pelajar. Tindak balas pelajar
semasa atau selepas sesi pengajian menjadi kayu ukur tahap kefahaman mereka terhadap sukatan yang dibentuk.
Ia juga menjadi kayu ukur kejayaan dalam mencapai matlamat yang dirancang.

2.2 Faktor Kurikulum/Silibus/Modul

Menurut kajian yang telah dibuat oleh Ismail et al. (2016) mendapati modul kemahiran menulis bahasa Arab
bagi peringkat pengajian tinggi di Malaysia tidak mencukupi selain kurang memberi penekanan dari sudut
psikologi pelajar. Kajian ini disokong oleh kajian Mohamad dan Jabar (2017) yang mendapati bahawa kesalahan
pelajar Melayu dalam penguasaan penulisan bahasa Arab berpunca daripada faktor kelemahan kurikulum dan
strategi pembelajaran yang kurang berkesan. Proses pembelajaran bahasa Arab pada peringkat pengajian tinggi
memerlukan modul pembelajaran berdasarkan kaedah dan gaya penulisan yang sesuai bagi memudahkan pelajar
berlatih menulis. Pelajar perlu dilatih menulis dengan baik berpandukan modul yang disediakan serta
bersesuaian dengan tahap kebolehan mereka. Hal ini kerana kurikulum pembelajaran menitik beratkan bahan
pengajaran (Aisyah et al., 2017). Modul dan latihan bahasa Arab yang berkualiti mampu meningkatkan
penguasaan pelajar dalam kemahiran menulis bahasa Arab dengan baik khususnya penulisan karangan. Modul
kemahiran menulis bahasa Arab pada peringkat pengajian tinggi Malaysia masih terhad dan perlu diperbanyak
(Ismail et al., 2016; Samah, 2012) selain mengambil kira aspek psikologi pelajar yang berbeza. Modul yang
sesuai, mesra pelajar, bercirikan pembelajaran kendiri dan mengambil kira keperluan pelajar akan mampu
membangkitkan motivasi dalam menulis bahasa Arab. Modul yang mengambil pendekatan proses dalam
pembelajaran mengarang juga perlu diberikan tumpuan (Rejab, 2016) berbanding dengan tumpuan terhadap
hasil mengarang. Proses mengarang itu sifatnya rekursif atau berulang-ulang yang bermula dengan tahap
perancangan, penyediaan draf karangan, penyemakan dan penulisan semula sehingga akhirnya dapat
menghasilkan sebuah karangan yang berkualiti. Penglibatan pelajar secara aktif penting dalam setiap aktiviti.

2.3 Faktor Kaedah Pengajaran

Kaedah pengajaran merupakan cara atau perancangan yang diatur oleh guru sebelum memasuki kelas dan
dilaksanakannya semasa sesi pengajaran (Mustari et al., 2012). Pendapat Ini disokong oleh Ratnam (2017) yang
mengatakan kaedah pengajaran adalah meliputi empat perkara. Perkara pertama iaitu digunakan oleh guru
semasa sesi pembelajaran berlaku. Perkara lainnya iaitu bertujuan untuk merealisasikan matlamat yang dibentuk,
melalui cara yang mudah difahami dan dalam lingkungan masa yang singkat.

Terdapat tiga faktor yang menjadi keutamaan para guru dalam menyampaikan pengajaran. Faktor
pertama iaitu dengan memberi perhatian kepada kumpulan sasaran U ~.#). Faktor kedua dan ketiga iaitu tahap

pelajar (oW ¢ 2y dan tahap penguasaan mereka dalam bahasa Arab @l ey (Tu'imah, 1989). Memberi

perhatian kepada kumpulan sasaran bermaksud peka dengan keadaan kumpulan sasaran. Pemerhatian tersebut
merangkumi demografi dan latarbelakang pelajar iaitu pelajar yang terdiri daripada kumpulan yang berbeza dari
sudut sosio ekonomi dan tahap penguasaan bahasa Arab.

Samah (2007) menyatakan antara ciri-ciri pengajaran yang berkesan ialah pengajaran berpusat kepada
pelajar, penggunaan pelbagai kaedah dan teknik pengajaran. Pendapat ini disokong oleh Mamat dan Ismail
(2010). Beliau menyatakan bahawa pensyarah hendaklah mempunyai pelbagai kaedah dan teknik pengajaran
yang boleh digunakan dalam situasi yang berbeza dan pelajar yang berbeza.

2.4 Faktor Penilaian Subjek

Penilaian subjek bertujuan memastikan sejauh mana matlamat pembelajaran yang dirancang telah tercapai. Ini
selaras dengan Waty (2017) menyatakan bahawa tujuan penilaian pada asasnya iaitu menjalankan tindakan
susulan selepas mendapat keputusan yang dikehendaki.

Waulansari (2015) pula berpendapat penilaian mesti berbentuk ilmiah. Segala hasil yang diperoleh mesti
dicatat dan direkodkan. Ia bertujuan sebagai rujukan yang amat penting dalam penilaian semula dan sebagai
rujukan perbandingan bagi keputusan-keputusan baru yang diperoleh. Menurut Daud (2015), penilaian silibus
hendaklah berpanjangan. Ini bermaksud, penilaian tersebut tidak hanya terhenti selepas mendapat satu keputusan
yang diingini sahaja dalam masa yang singkat. Matlamat yang paling penting dalam penilaian kurikulum adalah
kesinambungan silibus yang dirancang pada masa datang.

Perkara asas hasil penilaian silibus ialah memperbaiki silibus ke arah yang lebih baik. Walau
bagaimanapun, terdapat beberapa kepentingan penilaian silibus bahasa Arab seperti yang dinyatakan oleh Ismail
et al. (2011). Antaranya menentukan tahap penguasaan pelajar dalam bahasa Arab, membantu mereka dalam
memilih program bersesuaian dan berkemampuan bahasa dan membantu serta menggalakkan mereka dalam
mempertingkatkan kemahiran berbahasa. Manakala Bakar et al. (2012) menyatakan bahawa kepentingan
penilaian silibus adalah untuk mendedahkan aspek kelemahan pelajar dengan cara yang praktikal.

2.5 Faktor Persekitaran

Faktor persekitaran (x~L2l 2 juga turut memainkan peranan penting dalam pemilihan kaedah pengajaran yang

berkesan (As-Shahatah, 1993). Mengutamakan matlamat pengajian bahasa bermaksud menjaga dan menyusun
kaedah pengajaran yang diguna pakai dalam masa yang terbatas. Ini bertujuan agar ia tidak tersasar dari
matlamat kurikulum yang sebenar. Di samping itu, penggunaan alat bantu mengajar amat penting semasa
pelaksanaan sesi pengajaran berlaku. Ia dapat membantu mempertingkatkan kefahaman pelajar dalam
memahami sukatan mata pelajaran yang dipelajari. Faktor-faktor tersebut memberi impak yang besar dalam
menentukan kaedah pengajaran yang berkesan untuk pengajaran penulisan bahasa Arab kepada pelajar IPT.

Semua faktor-faktor luaran yang dinyatakan ini umumnya memberi impak yang positif kepada pelajar
khususnya pelajar peringkat pengajian tinggi seperti universiti dan kolej di Malaysia dalam sistem pengajaran
dan pembelajaran kemahiran menulis bahasa Arab seterusnya meningkatkan pencapaian pelajar. Namun begitu,
terdapat kajian-kajian lepas menunjukkan ramai dalam kalangan pelajar peringkat universiti tidak mampu
menulis ayat bahasa Arab dengan baik (Samah, 2012), lemah dalam kemahiran imla’ (Baharum & Samah,
2015), lemah dalam penggunaan damir sama ada dalam penulisan dan terjemahan teks (Abdullah, 2017) kurang
mampu membina perenggan karangan khususnya dari sudut kohesi dan koheren serta tidak dapat
menyempurnakan tugasan kemahiran menulis seperti menulis laporan dan menulis berita dengan baik di rumah
(Ismail et al., 2018). Kesimpulannya, pengkaji melihat kelemahan-kelemahan ini berpunca daripada faktor-
faktor luaran yang tidak dikawal dengan sebaik-baiknya. Sepatutnya, setiap pihak berkepentingan seperti pihak
kementerian pendidikan, pihak institusi pengajian tinggi dan pihak sekolah memandang serius perkara ini
dengan membuat pemantauan secara berterusan dan memastikan matlamat pengajaran kemahiran menulis,
silibus pembelajaran, kaedah pengajaran, penilaian subjek dan juga persekitaran pelajar memainkan peranan
masing-masing seterusnya menepati keperluan dan kesesuaian pelajar sebagaimana yang telah dinyatakan dalam
kajian (Ismail et al., 2020).

3. Metodologi Kajian

Kajian ini merupakan kajian berbentuk kuantitatif pada tahap inferensi. Sebanyak 140 orang responden dipilih
sebagai sampel kajian daripada empat buah institusi pengajian tinggi Malaysia (IPTM) iaitu Universiti Sultan
Zainal Abidin (90 orang), Kolej Universiti Islam Antarabangsa Selangor (25 orang), Kolej Universiti Islam
Pahang Sultan Ahmad Shah (9 orang), dan Kolej Islam Antarabangsa Sultan Ismail Petra (16 orang) sebagai
sample kajian. Jumlah sampel yang diperolehi adalah melalui teknik persampelan berstrata yang digunakan iaitu
sampel yang diambil daripada populasi pelajar peringkat diploma bahasa Arab yang sedang mempelajari subjek

kemahiran menulis bahasa Arab di IPTM. Justifikasi jumlah sampel yang diperoleh sebanyak 140 responden
adalah disebabkan kurangnya populasi pelajar diploma bahasa Arab yang terlibat berdasarkan batasan kajian ini
terutama di institusi pengajian tinggi swasta (IPTS) berbanding dengan populasi pelajar diploma bahasa Arab di
IPTA. Selain itu, hanya UniSZA satu-satunya IPTA yang betul-betul kukuh (established) dalam menawarkan
program diploma bahasa Arab di Malaysia. Data yang diperolehi dianalisis menggunakan perisian Statistical
Product and Service Solutions (SPSS) versi 22.0. Satu set soal selidik mengandungi latar belakang responden,
domain faktor luaran dan ujian pengesanan kemahiran menulis bahasa Arab digunakan sebagai instrumen kajian
dan diagihkan kepada responden kajian. Data-data yang dianalisis ini seterusnya dibentangkan menggunakan
kaedah analisis inferensi berpandukan Korelasi Pearson. Analisis kajian yang dibuat adalah bertujuan untuk
menguji dan mendapatkan jawapan bagi dua hipotesis nol yang dibentuk seperti berikut:

1. HO1 Tidak terdapat hubungan yang signifikan antara faktor luaran terhadap pencapaian ujian
pengesanan pelajar.

ii. HO02 Tidak terdapat hubungan yang signifikan antara faktor luaran terhadap kemahiran menulis
bahasa Arab berdasarkan jantina.

4. Perbincangan Dapatan Kajian

Perbincangan dapatan adalah merujuk kepada keputusan hipotesis-hipotesis nol yang telah dibentuk di awal
permulaan kajian. Hasil kajian dibentangkan berdasarkan statistik yang diperoleh. Dapatan yang diperoleh
daripada analisis akan menjawab persoalan sama ada hipotesis nol yang telah dibentuk diterima atau ditolak
setelah diuji. Berikut dinyatakan hasil keputusan hipotesis nol yang diperoleh:

4.1 HO1: Tidak terdapat hubungan yang signifikan antara faktor luaran terhadap pencapaian ujian
pengesanan pelajar.

Jadual 1 menunjukkan dapatan yang diperolehi:

Jadual 1. Korelasi antara faktor luaran terhadap pencapaian ujian pengesanan pelajar

Faktor luaran Ujian Pengesanan Kemahiran
Menulis Bahasa Arab
Faktor luaran Korelasi 1 -0.062
Pearson
Sig. (2-tailed) 0.463
N 140 140
Ujian Pengesanan Kemahiran Korelasi -0.062 1
Menulis Bahasa Arab Pearson
Sig. (2-tailed) 0.463
N 140 140

Jadual 1 di atas menunjukkan hubungan korelasi antara faktor luaran terhadap pencapaian ujian
pengesanan pelajar dalam kemahiran menulis bahasa Arab. Korelasi yang diperoleh antara faktor luaran
terhadap pencapaian ujian pengesanan pelajar ialah (r = - 0.062, n = 140, p= 0.463). Analisis kajian
menunjukkan terdapat hubungan linear yang negatif sangat lemah (r = - 0.062) yang tidak signifikan (p = 0.463)
di antara faktor luaran terhadap ujian pengesanan pelajar. Dapatan ini selari dengan kajian Ismail dan Othman
(2012) dengan menyatakan bahawa faktor luaran bukan sebab utama kelemahan pelajar dalam kemahiran
menulis bahasa Arab. Hal ini kerana faktor modul dan persekitaran sebagai contoh mempunyai kekuatan dan
kelemahan yang tersendiri. Jadual 2 pula merumuskan dapatan yang diperolehi dalam menjawab persoalan HO1
yang dikaji:

Jadual 2. Faktor luaran terhadap ujian pengesanan kemahiran menulis Bahasa Arab

Faktor Nilai Korelasi r Aras Signifikan p Status HO

Faktor luaran - 0.062 0.463 Diterima

Jadual 2 di atas menunjukkan tidak terdapat perbezaan signifikan antara faktor luaran terhadap ujian
pengesanan kemahiran menulis bahasa Arab dengan nilai r = - 0.062 dan p = 0.463. Justeru, dapat dirumuskan
bahawa status HO yang telah dibentuk adalah gagal ditolak bahkan diterima kerana menepati pada persoalan
HO1. Hal ini bermaksud hubungan antara faktor luaran terhadap ujian pengesanan adalah tiada kaitan dalam
mempengaruhi kemahiran menulis bahasa Arab dan tidak mempunyai signifikan. Hal ini berkemungkinan
berlaku disebabkan persekitaran bahasa Arab yang tidak dipraktikkan secara berterusan di Malaysia sekaligus
tidak membantu pelajar menguasai bahasa Arab dengan baik (Mat, 2010).

4.2 HO02: Tidak terdapat hubungan yang signifikan antara faktor luaran terhadap kemahiran menulis
bahasa Arab berdasarkan jantina.

Jadual 3 menunjukkan dapatan yang diperolehi:

Jadual 3. Korelasi antara faktor luaran terhadap kemahiran menulis Bahasa Arab berdasarkan jantina

Jantina Faktor Luaran
Jantina Korelasi Pearson 1 1817
Sig. (2-tailed) .032
N 140 140
Faktor Luaran Korelasi Pearson 181" 1
Sig. (2-tailed) .032
N 140 140

Jadual 3 menunjukkan korelasi yang diperoleh antara faktor luaran terhadap kemahiran menulis bahasa
Arab berdasarkan jantina ialah (r = 0.181, n= 140, p = 0.32). Analisis kajian menunjukkan terdapat hubungan
linear positif sangat lemah (r = 0.181) yang signifikan (p = 0.032) di antara faktor luaran terhadap kemahiran
menulis bahasa Arab berdasarkan jantina. Menurut Mat Teh et al. (2008) jantina pelajar memainkan peranan
yang besar dalam pencapaian kemahiran bahasa Arab pelajar. Pelajar perempuan didapati mendominasi semua
aspek pencapaian bahasa Arab. Namun begitu, pelajar lelaki didapati kurang berlaku persaingan sesama mereka.
Jadual 4 pula merumuskan dapatan yang diperolehi dalam menjawab persoalan HO2 yang dikaji:

Jadual 4. Faktor luaran berdasarkan jantina

Faktor Nilai Korelasi r Aras Signifikan p Status HO

Faktor Luaran 0.181 0.032 Ditolak

Jadual 4 di atas menunjukkan terdapat signifikan di antara faktor luaran berdasarkan jantina dengan
nilai r = 0.181 dan p = 0.032. Ini menunjukan bahawa status HO2 yang telah dibentuk berjaya ditolak sekaligus
menunjukkan faktor luaran pelajar mempengaruhi kemahiran menulis bahasa Arab mereka berdasarkan jantina.
Walaupun begitu, hubungan linear yang diperoleh adalah positif yang sangat lemah. Dapatan ini selari dengan
kajian Mat Teh et al. (2008), Islam (2015), dan Pisal dan Teh (2018).

5. Penutup

Kajian ini merumuskan bahawa faktor luaran tidak secara signifikan mempengaruhi kemahiran penulisan bahasa
Arab pelajar di IPTM. Hal ini bermaksud, kelemahan dan kecemerlangan pelajar di [IPTM tiada kaitan dan tidak
dipengaruhi oleh faktor luaran seperti matlamat pengajaran dan pembelajaran, persekitaran, modul, kaedah
pengajaran dan guru. Namun begitu, pengkaji berpandangan optimis bahawa faktor luaran mempunyai
hubungan yang kuat dalam mempengaruhi pencapaian pelajar berdasarkan jantina di peringkat pengajian tinggi
dalam kemahiran menulis bahasa Arab. Hal ini bermaksud, jantina pelajar berpotensi sebagai penentu kepada
pencapaian pelajar IPTM dalam kemahiran menulis bahasa Arab. Kesimpulannya, walaupun faktor luaran tidak
memainkan peranan penting dalam mempengaruhi pencapaian kemahiran menulis bahasa Arab pelajar, namun
pengkaji merasakan sumbangan faktor ini dalam proses pengajaran dan pembelajaran pelajar di peringkat

universiti telah sedikit sebanyak mencorak perubahan yang positif dalam kemenjadian pelajar dan keberhasilan
mereka dalam pengajian bahasa Arab peringkat diploma dan sarjana muda.

